
Осыдан 65 жыл бұрын Ұлы Отан соғысының соңғы дүмпуі болып өтті. Отанның еркіндігі,бүгінгі ұрпақтың бейбіт келешегі жолында миллиондаған адамның өмірі қиылып,майдан даласында қалды. Бұл талайдың көз жасымен,үлкен қайғы-қасіретпен келген шын мәніндегі бүкілхалықтық мереке. Дүрбелең соғыстың қанды майдандарында ақтөбеліктер де жанқиярлық ерліктің үлгісін көрсетті. Дауылды соғыстың басым кезінде,оның аузынан от шашқан ата жауларына жасқанбай, ешбір қатерден қорықпай,өзіне төнген қатердің бетін қайтарар қаһарлы батыл, өжет қимылдарын қоя білген бауырластарымыз Отан үшін жанын құрбан етті.    

  Отан деген ұғымның аясы қандай кең болса, сол Отан-анаға деген перзенттік сүйіспеншілігі, әсіресе Ұлы Отан соғысының ардагерлерінің майдан даласында, өрт құшағында,өмір мен өлім арпалысында фашистік жендеттерді бір адым ілгері аттатпай, оқ тескен кеудесімен жат жердің топырағын құшып, мәңгілік тосқауыл боп қалған қазақстандық боздақтардың «Отан үшін!» деп өлгенін қалай ұмытармыз. Кейінгі ұрпақ ұмытқанмен, қанды қырғынның қызу жалынын кешіп келген, тәні түгіл жаны жаралы жауынгерлер, жүздеген бауырлар қорымында жатқан әруақтардың үзілмес рухы ұмыта қояр ма екен... Әрине ұмытылмайды. 

Қазақстан Республикасы Президенті Н.Ә. Назарбаевтың «Қалың елім - Қазағым» жинағында «... Қазақстанда тұратын әрбір адам өзін елдің перзенті сезінбейінше, оның өткенін біліп, болашағына сенбейінше біздің жұмысымыз ілгері баспайды...» деген болатын. Туған халқымыздың өткен тарихына көз жіберсек, отансүйгіштіктің керемет үлгілерін көреміз. Бүгінгі күні егеменді ел болып, қазақ деген ұлт болып отыруымыздың өзі ата – бабаларымыздың теңдесі жоқ ерлігінің арқасы. Елбасына қилы кезең туғанда ұлттық рухы биік халқымыз қолына қару алып, елін қорғауға аттанды.

Фашистік Германияны жеңуде Қазақстан еңбекшілерінің, соның ішінде, Ақтөбе облысы мен қаласының да қосқан үлесі зор болды. Соғыс басталған алғашқы күні –ақ өздерін майданға жіберуді өтінгендерден 852 арыз келіп түсті. Мәліметтер бойынша, Ұлы Отан соғысына Ақтөбе облысынан 122420 адам майданға аттанды. Оның ішінде 86231 жауынгер аман оралды. Жерлестеріміздің майдандағы ерлігі мен қаһармандығы үшін 35 ақтөбелік Кеңестер Одағының Батыры деген жоғары атаққа ие болды. Сегіз адам Даңқ орденінің үш бірдей дәрежесін кеудеге тақты. Он бес мыңға жуық ақтөбеліктер Кеңестер Одағының әртүрлі ордендері мен медальдарына ие болды. 

Тарих қойнауынан ытқып шыққан осынау дауылды жылдардың жалынды куәсі болған Кәкімғали атамның сұрапыл соғыс оқиғаларының бір үзік сырына құлақ түрсек... 

Майданға қаймықпай жаумен соғысқан,тылда ерен еңбек еткен ардагер атам Жұмалиев Кәкімғалиді мақтан тұтамын. Атам соғыс кезіндегі оқиғаны онша шешіліп айта бермейтін. Бірде мектепте болған кездесуде атамның шешіліп, сол зұлмат кезді әңгімелегенінің куәсі болдым. Сол, 1942 жылдың маусым айында атамды Украина майданына жібереді. Майданның нағыз қысылтаяң күндеріне тап болған екенмін. Аса күрделі айқастарды бастан кештік. Сол шайқаста аяғымнан жараландым.  Ол кез жан беріп, жан алысқан шақ болатын деп қанды қырғынның сойқаны көз алдына барлық бедер-белгісімен оралды ма, жанары бір сәтте суық тартып, қоңырқай жүзі сұрланып сала берді. Майданның нағыз зобалаң күндеріне тап болып, келген бойда шын мәнінде от пен оқтың ортасына ендім де кеттім. Қайсібірін айта берейін. Адамның бойында ұят сезімі қалыптасқан күнде ғана Отан алдындағы парызды орындау үшін саналы түрде қауіп – қатерге бас тіге алады, балаларым!

Отан деген сөз ол кезде әрі кең,әрі киелі болатын. Отан десе ақселеулі кең көсілген қазақ даласын, киелі туған өлкем Ақтөбені сағынышпен еске алатынмын. «Отан үшін!-деп шыбын жанды шүберекке түйіп жүріп талай рет атакаға да шықтық қой. Талай қанды қанды көйлек достардан да айырылдық емес пе? Амал не,соғыс заңы солай. Өлім арқылы өмірді ұзартуға боларын,қырғын арқылы тіршілікті сақтап,әрі жалғастырып кетуге боларын сол күндерде ұққан едік. Сол ұғым,сол жеңіске деген құштарлық киелі борышыңды, бүкіл болмысыңмен сезіну-сол кездегі барлық әр азаматқа тән қасиет еді».

  
Атам тағы да үнсіз қалды. Сырттағы көктемгі шуақты мадақтап жатқан торғайлардың үніне құлақ тосқандай, әлде сонау бір от-жалынға оранған жастық шағына қиялмен қайта оралды ма,кім білсін...

  
Соғыс кезіндегі оқ атылмады демесе, ауылдағы тіршіліктің қиындығы майдандағыдан кем болмағаны баршамызға аян.

   
Аналар мен балалар, ақ сақалды аталар бәріне төзді. «Менің қолымнан бұл іс келмейді»-деген сөз ешбір ана мен баладан естілмейтін.

 
Соғыстан кейінгі бейбіт өмірде атам темір тұлпар «Беларусь» тракторымен жерді өңдеп, шөп шабу науқанында алдыңғы қатарлы еңбеккер болды. Оң аяғының бүгілмеуіне байланысты пенсия тағайындаймыз деген дәрігерлер сөзіне ашықтан –ашық қарсы шықты. Менің 7 мүшем де сау. Нағыз кемтар, мүгедектерге көмектеріңді беріңдер, маған екі қолымның саулығы да жетеді деп бас тартады.

Жас ұлғайған сайын соғыс салған сырқат сыр бере бастады. Атам бірақ ешқашан дәрігерге көрінген емес.


Бейбіт өмірде атам талай марапатқа ие болды.


Кейінгі ұрпаққа осындай ардагер аталарымыздың ерен ерлігі мен белсенді өмір  салты үлгі, өнеге.

     
Иә, бәрінен де бейбіт өмір қымбат. Әр заманның өз батырлары болады. Тіршілігі адамзат тарихындағы қанқұйлы дәуірмен тұспа-тұс келген олардың сол заманның сын сағатын қасқайып қарсы алуы қандай қошеметке де  лайық. Елбасы Н.Ә.Назарбаевтың «Жаңа онжылдық-жаңа экономикалық өрлеу-Қазақстанның жаңа мүмкіндігі» атты Қазақстан халқына жолдауында жеңістің 65 жылдығын атап өтетінімізді, әрбір соғысқа қатысушыларға бюджеттен 65 мың теңге мөлшерінде бір жолға жәрдемақы төлейтінін баса айтқан болатын.

  
Бұл-біздің әкелеріміз бен аталарымызға олардың жанқиярлық күресі мен жеңісі үшін,олардың біздерге бейбіт өмірді қамтамасыз  еткендері үшін көрсетілген құрмет.

  
«Балам дейтін жұрт болмаса,жұртым дейтін бала қайдан шығады» демекші,жас ұрпақтың бойына патриоттық сезімді сіңірту осындай қамқорлықтан бастау алары сөзсіз.

  
Адамзат баласы қанқұйлы фашистік езгіден азат ету жолында жанқиярлықпен күрескен халқымыздың  жеңімпаз сарбаздарына, даңқты ұл- қыздарына бүгінгі ұрпақ әркез құрмет көрсетеді,мақтан тұтады. Сұрапыл соғыс жылдарындағы жанкешті ерен ерліктеріңіз-біз үшін үлгі. Сіздердің өмір жолдарыңыз  жас ұрпақ үшін әрқашан өнеге. Егер аталарымыздың сұрапыл соғыстағы жеңістері болмаса, бүгін жарқын болашаққа батыл қадам жасаған Тәуелсіз Қазақстан болмас еді. Сондықтан Ұлы Жеңісті жақындатып, бақытты күндер мен шуақты таңдарды әперген барша ағаларымыз бен апаларымыздың алдында бүгінгі ұрпақтың өкілі ретінде алғысым шексіз. Біз жеңімпаз аталарымыздың, достық пен татулықты қасерлеген аға буынның жалғасы екенімізді мақтан тұтамыз. Сіздердің ерлік істеріңіз өз Отанына деген шексіз сүйіспеншіліктің ерлік пен патриотизмнің өлшеусіз өнегесі деп ұғамын. 

   
Туған топырағы үшін басын қатерге тіккен сол тұстағы аталарымыз «Біз жеңеміз!» деген рухы күшті сөзі халықты шын мәнінде жеңіске жетеледі. Біз жеңіс сыйлаған аға ұрпақтың өкіліміз. Сондықтан олардың ерлік істерін мақтаныш етіп,бастаған істерін алға апаруға, Отанды сүюге міндеттіміз.

